
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЛЕВЕНГУК : НЯНГИЙН ЭН ТҮРҮҮНИЙ АНГУУЧИН

	 

	Орчуулсан Ш. Гаадамба

	 

	I

	Нэгэн хэсэг нь хүнийг үхүүлэн хөнөөх хортон, нөгөө хэсэг нь хүнд элэгсэг найртай болоод ашиг тустай, өөр зарим нь хүн төрөлхтний аж төрөлд ямар нэгэн эх газар, олтирог арлаас ч илүү үүрэг гүйцэтгэдэг хамгийн өчүүхэн амьд амьтны язганан бужигнан орших нэгэн шинэ битүүлэг нууцын ертөнц рүү хоёр зуун тавин жилийн1 тэртээ Левенгук овогт нэр төдий л алдаршаагүй хүн анх түрүүн шагайн харсан билээ.

	Левенгук угтаа шагшин магтагдах битгий хэл, бараг мартагдсан бөгөөд түүний бие хамгийн өчүүхэн бичил ургамал амьтныг нээн олохын цагт тэдгээр бичил биетэн хэнд ч үзэгдэж мэдэгдээгүй амьд юм байсны нэгэн адил энэ хүн мөн одоо ч нэр эс тодорсон нэгэн хэвээр аж. Энэ бол микробын (нянгийн) эн түрүүний ангуучин Левенгукийн тухай тууж юм. Энэ бол Левенгукийн хойноос хожим гарч ирээд, үхэлтэй халз тулалдсан эрэлхэг зоригтой, овсгоо сортоотой шургуу хичээнгүй шинжлээч дайчдын тухай өгүүлэл болно. Энэ бол бас тэр шинжлэгчдээс хоосон санаанаас зохиосон гэлтэй цоо шинэ ертөнцийн байдал төлөвийг дүрслэн илэрхийлж, зурагт оруулахыг хичээн тэрхүү шинэ ертөнц тийш цөхрөлтгүй зүтгэн тэмүүлсний энгийн бөгөөд үнэн магадтай түүх мөн. Тийнхүү шинжлэн эрэлхийлэхдээ тэд алхам тутамд тэмтчин бүдчин явж, алдаж, онож, талаар дэмий найдлагад хууртаж явсан ч удаа бий. Тэдний дундаас үлэмж баатар зоригтой зарим нь тоо томшгүй өчүүхэн бичил яргачны идэш тавиг болж үхэж үрэгдээд, нэр тодроогүй, баатар болж, мөнхийн орноо ажирсан нь ч бас бий.

	Левенгукийн аж төрж, ажиллаж агсан цагийг бодвол эдүгээ магадлан шинжлэх ухаан урагш хол давшсан байна. Шинжилгээ судалгааны өдий төдий хүрээлэн байгуулагдсаны дотор олон эрдэмтэн шинжлэн нээх зохион олох ажлаа оролдон суух болов. Улс орон бүрд хэдэн зуун мянган хүн шинжлэх ухааны шинэ ололт нээлт, тэр тухай хэвлэлийн мэдээлэл сэлтийг сэтгэл догдлон ширтэх болжээ. Харин та ухаан санаандаа хоёр зуун тавин жилийн тэртээх Левенгукийн цагт эргэж орсон гэж бодоод биеэ дээд сургууль сая төгсгөөд эрдмийн алдар нэрийн мөр сонгосон, танин мэдэхэд тэмүүлэгч залуу хүнээр сэтгэмжлэн төсөөлөхийг оролдоод үзнэ үү.

	Танд учир нь олдохгүй, хачин нэгэн уйтгар гуниг төрөх болжээ. Тэгээд та эцэгтээ хандаж хүнд уйтгар төрөхийн шалтгаан юу вэ гэж асуугаад, чамд уйтгарлахын хорт ад зэтгэр шүглэжээ гэсэн хариу авлаа гэж бодно уу. Энэ онол таны сэтгэлийг гүйцэд хангасангүй, гэвч та итгэсэн дүр үзүүлээд, уйтгарын тухай хойшид бодохгүйг хичээх болсон гэе. Юу гэвэл мөнөөхөн ад зэтгэрт эс итгэсэн сэтгэлээ гарган хэлж зүрхэлбэл та наанадаж шоологдох, цаашилбал хатуу хэрцгий залхаал цээрлэл амсах осолтой байсан цаг билээ. Юу гэвэл аав тань халдахын аргагүй алдар хүндтэй хүн байсан гэж бодъё.

	Гурван зуу гаруй жилийн өмнө Левенгукийг мэндлэн төрөхийн цагт хүний орчлон тиймэрхүү байжээ. Энэхүү орчлон мухар сүсгийн хүлээснээс сая дөнгөж алдуурч эхлээд, харанхуй мунхгаасаа баахан нүүр улайх болж байжээ. Энэ орчлонд нөр хичээнгүй ажиглал шинжлэл, овсгоо сортоотой бодол санааны туслалцаатайгаар шинжлэх ухаан нялх балчир, туяхан хөл дээрээ сая тэнцэж сурч, дэнжгэнэж байв. Энэ бол Сервет2 хүний хүүрийг хагалж задлан шинжлэх бөх зүрх гаргасны учраас түүдэг галд шатаагдаж, Галилей газар дэлхий, нарыг тойрон эргэдэг гэж батлахаар санаархсаны төлөө гянданд тарчилж агсан ертөнц бөлгөө.

	Левенгук овогт Антони 1632 онд Голланд улсын Дельфт хотноо навтгар байшинт гудамж, гүн татаал, шуудуу, хөх өнгөт салхин тээрэм тэргүүтний хүрээлэл дунд мэндлэн төржээ. Түүний төрөл төрөгсөд нь бюргер3 гэгдэх хотын борчуул байж, сагс, сав сүлжих, шар айраг исгэх ажил эрхэлдэг бөгөөд гэтэл шар айраг исгэх нь Голланд оронд их л хүндэтгэлтэй, эрхэмлэлтэй ажилд тооцогдож агсан тул тэд их нэр хүндтэй хүмүүс байжээ.

	Левенгукдэй Атонийн эцэг нь эрт нас нөгчиж, эх нь Левенгук хүүг түшмэл болгохыг хүсэмжлэн сургуульд илгээсэн боловч хүү нь арван зургаан насанд хүрээд сургуулиа хаяж, Амстердам хотноо мануфактур хэмээх гар дамжлагат үйлдвэрийн газар ажиллажээ.

	Антони хорин нэгэн нас хүрээд мануфактурын үйлдвэрээс зайлан одож, Дельфт хотдоо буцаж ирээд гэрлэж, мануфактурын үйлдвэрийн бүтэгдэхүүний худалдаа нээв. Түүний бие бэлэвсэрч, хоёр дахь удаагаа эхнэр авч олон хүүхэдтэй болсон боловч тэдний олонх нь үрэгдэж эндэв гэхээс өөр түүний аж төрлийн тухай тодорхой мэдэгдэх юм туйлын бага ажээ. Түүнчлэн нэгэн үе хотын захиргаанд хаалгачийн алба тушаалыг залгуулж байсан, өсгөж томруулдаг шил оролдох бараг солиотой гэмээр шуналтай болсон гэх нэг зүйл сонин сонирхол сатаарал аж төрөлд нь байсан гэдгийг эргэлзэх газаргүй магадлан тогтоосон байна. Түүний бие цэвэр шилэн бүтэцтэй галт шилийг4 туйлын нямбай хичээнгүй зүлгэвэл түүгээр юмыг ихэд томруулан үзэж болдог гэсэн нэг үг дуулсан ажээ.

	Левенгукийн хорин зургаагаас дөчин зургаан насны хоорондох аж төрөл хэрхэн өнгөрсөн тухай тодорхой мэдэгдэх юм нэн бага билээ. Энэ завсар Антони төдий л олон юманд суралцаж амжсангүй тул тэр цаг үеийнхээ хүмүүсийн нүдэнд харанхуй мунхаг хүнд тооцогдож байв. Түүний мэдэх цорын ганц хэл нь гэвэл соёлт боловсон хүмүүсийн эс тоомсорлодог хэрэгцээ багатай бөгөөд загасчин, худалдаачин, газар шорооны ажилтай улсын хэл болох Голланд хэл байжээ. Тэр цагийн боловсролт хүн латин хэлээр ярьдаг байв. Гэтэл Левенгук авгай тэр хэлээр дөнгөж гаргаж уншихын төдий агаад түүний уншдаг цор ганц ном нь гэвэл Голландын библи судар байлаа. Тэгэвч түүний юм мэддэггүй нь өөрт нь тун ашигтай байсныг хүлээх хэрэгтэй. Юу гэвэл түүний эрдэмгүй мунхаг нь тэр цагийн эрдэм шинжлэл гэгчийн алив хуурмаг дэмий юмнаас түүнийг ангижруулж, ганцхан өөрийн нүд, хувийн бодол, хар биеийн шүүн бодохуйдаа дангаар итгэдэг болгосон аж. Энэ ертөнцөд Левенгук Антонигоос илүү зөрүүд, хар биеийн хүчиндээ итгэдэг хүн ер байгаагүй тул дээрх нь харин ч сайн дашрам, аян шалтаг болсон гэвэл болно.

	Өсгөдөг шилээр харж, юмыг олон дахин томруулан үзэх гэгч туйлын зугаатай зүйл ажээ. Тэгвэл үүний тулд өсгөдөг шил худалдаж авч байхаас өөр яах вэ гэж үү? Хол хэвтэнэ ээ! Левенгук тэгэх хүн огт биш. Мөнөөхөн эс мэдэгдсэн хорин жилийн дотор түүний бие галт шил хийгчдэд очиж ирж, тэднээс шил билүүдэх зүлгэх урлагт суралцсан байна. Бас алхимич нар гэгдэх хувилгах шидийн химичид болон эмийн сангийнхнаар хэсэж, хүдэр хайлуулан төмөрлөгийг ялган тунгааж авах нууц увдист нь хуруу дүрж, жич алт мөнгөний дархны ажилд бага сага суралцжээ. Ер туйлын шургуу нөр их тэвчээртэй хүн байжээ. Түүний өсгөдөг шил Голландын галт шилний шилдэг урчуудын хийснээс дутуугүй болсонд Левенгукийн сэтгэл бас ханасангүй. Зүй нь түүний өсгөдөг шил хамгийн шилдгээс нь ч илүү сайн байх учиртай аж.

	Түүнийгээ нэгэнт бүтээсний хойно ч Левенгук аанай л өнөөхтэйгөө олон цагийн туршид ноцолддог байжээ. Дараа нь тэдгээр өсгөдөг шилээ тамын хар утаа тортог дотор цувьж баймааж нь өөрийн гараар хийсэн алт мөнгө зэс хүрээн дотор тохируулан суулгадаг байв. Манай энэ цагт бол жишгийг бодоход багахан мөнгөөр гоё сайн бичлийн дуран худалдан авч тэр дуранг хэрхэн бүтээсэн тухайд төдий л их бодол бодолгүйгээр эрэг шургийг эргүүлэн, нүдлүүрээр нь харж шагайн нээлтээ хийх сэн. Харин Левенгук бол багажаа өөрийн гараар хийдэг байв.

	Айл хөршийнхөн нь түүний биеийг баахан «солиорсон» гэж бодсон нь лавтай боловч Левенгук аанай л хуруу гараа түлж, эрэмдэг зэрэмдэг болсоор л суув. Түүний бие ажилдаа бүрнээ улайраад ам бүл, анд нөхдөө мартан, анир чимээгүй хачин лабораторидоо шөнийг цурамгүй сууж өнгөрөөдөг байв. Сайн хөрш нар нь түүнийг битүүхэн шоолж байх зуур, энэ хүн голч шугамаараа ямхын наймны нэгээс бага хэмжээний хамгийн өчүүхэн галт шил хийж сураад, тэгэхдээ бас их л нарийн чанд, хэмжээ тэнцүү хийж сурсанд тэдгээр галт шил нь хамгийн өчүүхэн юмыг боловч нүднээ үлгэрийн юм шиг асар томруулан харуулж өгдөг болов.

	Левенгук үнэхээрийн ч огт соёлгүй хүн мөн боловч түүний бие Голланд орон даяарт цор ганцаараа тийм өсгөдөг шил хийж чаддаг болсон бөгөөд тэгэхдээ хөрш нарынхаа тухай энэ хүн өгүүлэхдээ:

	— Тэдэнд уурлаж юу хийнэ. Тэд үүнээс илүү сайн юм ер мэдэх ч үгүй юм чинь. Тэгэхлээр тэдэнд уурлаж унтууцаад юугаа хийнэ гэдэг байв.

	Дараа нь мануфактурын бүтэгдэхүүний энэ биеэ тоосон бардам наймаачин гартаа дайралдсан юм бүхнийг өсгөдөг шилээрээ хардаг болжээ. Тэр шилнүүдээрээ халимын булчингийн ширхэг судал, биеийн арьсны хаг хайрсыг хүртэл харах ажээ. Түүний бие махны худалдаачинд очиж үхрийн нүд сураглан шалах буюу эсвэл худалдан авч нүдний доторх эвэрлэг хальсны бүтцийг гайхан баясан хардаг байв. Өсгөдөг шилэн дор нь орохоороо сагсгар бүдүүн дүнз шиг болж харагдах хонины унгас, минж, хандгайн ноолуурын бүтцийг Левенгук хэдэн цагаар судлан суудаг ажээ. Энэ хүн ялааны толгойг болгоомжтой хагалан, түүний тархийг бичлийн дурангийнхаа нарийхан зүүнд өлгөөд, ялааны энэхүү том харагдах тархины нарийн ширийнийг юутай их хөхөн хөөрөн хардаг гэнэ! Элдэв төрөл үүлдрийн модны хөндлөн огтолсон хэрчдэс тайрдсыг судалж, ургамлын үрийг сониучлан ширтдэг байжээ. Левенгук нохой бөөсний болхи том хатгуур, жирийн бөөсний хөлийг томруулан үзээд «Аа жигтэй юм» гэж гайхан бөвтнөдөг байлаа.

	Левенгук гэгч энэ гайхалтай залуу мань бүх зүй зохис, эрээ цээрийг хайхралгүй, эргэн тойрны ертөнцийн шинэ юм бүхнийг сонирхон шиншилдэг сая нүд нээсэн гөлөгтэй төстэй хүн байжээ.

	 

	 

	II

	Левенгукээс илүү үл итгэгч хүн энэ ертөнцөд ер байсангүй. Түүний бие зөвхөн зөгийн ямар нэг хатгуур буюу бөөсний хөлийг л ахин дахин, ахин дахин хардаг байв. Заримдаа энэ ажиж байсан юмаа жигтэй хачин бичлийн дурангийнхаа зүүний үзүүрт бүхэл сараар өлгөөстэй үлдээж, өөр юмыг эргэцүүлэн харахын тулд өөртөө шинэ бичлийн дуран хийж авдаг ч удаа байжээ. Тийнхүү бичлийн дуран түүнд хэдэн зуугаар цугларчээ. Түүний хойно эргэж шалгаад хэрэгцээ гарвал түрүүчийн ажиглалтдаа засвар оруулахаар өнөөх анх орхисон юмандаа эргэх ч удаа бий. Нарийн тодорхой бөгөөд эгнэгт нэг л янзаар байх зураг төлөвийг нэгэн ижил нөхцөл байдлын дунд хэдэн зуун удаа хийсэн ажиглалт нь баталж өгөхөөс нааш түүний бие үзэж байгаа зүйлийнхээ тухай хэзээ ч юу ч дурсдаг ч үгүй, ер ядаж зургийг нь ч зураад орхидоггүй хүн болой. Гэхдээ тэр бүхнийг хийсний хойно ч аанай л бас өнөөхдөө бүрнээ итгэж яддаг заншилтай. Левенгук бичихдээ:

	«Бичлийн дурангаар анх харж байгаа хүн ийм тийм юм үзэж байна. Одоо тийм юм үзлээ гэдэг... Ингэхэд хамгийн туршлагатай хашир ажиглагч боловч тэнэг хүн болж болно. Ажиглан харахад миний хэчнээн их цаг зарцуулдгийг хэн хүн итгэхгүй. Үүнд өчнөөн их хөдөлмөр зарцуулах хэрэг байна уу? Энэ бүхнээс чинь ямар тус гарах юм бэ? гэж бусдын өгүүлэхийг анхаарч үзэлгүйгээр би тэдгээр ажиглалтаа хөхиүн баяртай хийдэг юм... Би тийнхүү өгүүлэх хүмүүст биш дан ганц гүн ухаантанд зориулан бичдэг» гэжээ.

	Хорин жилийн турш Левенгук орь ганцаараа ажиллажээ. Гэтэл цав хийтэл тэр цагт арван долоодугаар зууны дундуур үе даян дэлхийд ихээхэн долгион дэгдэж билээ. Франц, Англи, Итали орноо шинжлэх ухаан, гүн ухааны хамаатай юм бүхэн аймшиггүй шүүмжлэлтэй ханддаг хүмүүс энд тэнд гарч ирдэг болж билээ.

	Энэ үймээн гаргагчид өгүүлэхдээ:

	— Аристотель5 тэгж ингэж хэлсэн, тэр гуай тэгж ингэж хэлсэн гэхийг бид үүнээс хожимд ер сонсохыг ч хүсэхгүй. Бид чухамхүү өөрийн нүдээр олонтоо үзэж, хувийнхаа дэнсээр дэнсэлж цэгнэж үзсэн зүйлдээ л итгэнэ. Бид өөрсдийн туршлагынхаа хариуг л чагнана. Өөр юуг ч дуулахгүй гэдэг байжээ.

	Тэгээд Англи улсад энэ хувьсгалчдын зарим нь «Үл үзэгдэх Академи» гэгч нэртэй нийгэмлэг байгуулсан нь үнэхээр ч үл үзэгдэн оршихоос өөр замгүй болсон учрыг өгүүлбэл тэдний ямар хачин асуудал шийдэх гэж оролдож байгаа нь хэрэв Кромвель6 гэгч нэгэн хүний сонорт хүрвэл тэд бултаарыг хуйвалдаанч самуун чаралбаа нарын ёсоор дүүжлэх байсан ажээ. Харин энэ шинжлэгчид ямар гэгчийн туршлагыг хийж байсан гэж санана!» «Аалзыг хирсийн эврийн нунтаг хооронд хийгээрэй. Тэгвэл аалз түүнээс гарч чадахгүй» гэж тэр цагийн цэцэрхэлд өгүүлдэг байжээ. Тэгээд «үл үзэгдэгч академич нар» юу хийдэг байв? Тэдний нэг нь хирсийн эврийн нунтаг гэж нэг юм олоод иржээ. Нөгөө нэг нь бага шиг аалзыг лонхонд хийж авчирчээ. Академич нар маань лаа гэрэл өргөн барьж, тойрон бөөгнөрөн бужигналдав. Ажин түжин чив чимээгүй байлаа. Түргэн ч туршлага ажээ. Тэгээд тэр туршлагын тухай илтгэл нь гэвэл

	«Хирсийн эврийн нунтгаар хүрээ хийж дунд нь аалз хашив. Аалз даруй гараад зугтлаа» гэжээ.

	Энэ бүхэн болхи бүдүүлэг нь хэтэрхий, шал дэмий зүйл. Тэгэвч энэхүү академийн нэгэн гишүүн нь хувилгахуй ухааны үндэс суурийг тавигч Роберт Бойль, нөгөө нь Исаак Ньютон7 байсан гэдгийг бүү мартаарай! Хоёрдугаар Карл ванг ширээнд залрахын хамтаар эрдэм шинжилгээнийхэн эчнээ нууц байдлаасаа даруй гарч, английн Вангийн нийгэмлэг гэдэг сүржин цол хүртсэн, «Үл үзэгдэх академи» гэгч нь тийм байсан ажээ.

	Тэгээд Левенгукдэй Антонийн анхны сонсогч нь энэхүү эрдмийн нийгэмлэг байсныг яана.

	Дельфт хотноо Левенгук овогт Антонийг шоолон инээдэм болгодоггүй нэг хүн байжээ. Тэр бол Граафын Ренье гэгч нэгэн бөгөөд хүний төмсөг дотроос нээсэн хэд хэдэн сонирхолтой зүйл мэдээлсний учир энэ хүнийг вангийн эрдмийн нийгэмлэгийн лорд ноёд, эрхэмсэг хүмүүс өөрийн байгууллагын сурвалжлагч гишүүн болгосон ажгуу. Левенгук хэдий биеэ тоомхой шинжлээч байсан ч атугай Азид ч, Европт ч ер дэлхий даяарт ижилгүй жижигхэн галт шил болсон энэ «ид шидийн нүдээрээ» дурандан харахыг энэ Грааф ноёнд эрхгүй зөвшөөрсөн байна. Тэр дурангаар Граафын олж үзсэн зүйл тэр ноёныг өөрийн алдар нэрээс ичихэд хүргэж, тэгээд тэр хүн вангийн эрдмийн нийгэмлэгт яаран бичсэн нь «Левенгук овогт Антони гэгч хүнээс нээлтийнхээ тухай Та бүхэнд айлтган сонсгохыг гуйгаач» гэжээ.

	Ингээд Левенгук ч хэлэлцэгч этгээдийнхээ гүнзгий гүн ухааны мэргэ цэцийн зүйлийг эс ухамсарласан бөгөөд сургаалгүй билигтний биеэ тоосон бүхий л явдлаар Вангийн нийгэмлэгийн тэрхүү эрэлтийг хангаж билээ. Энэ нь түүний мэддэг цорын ганц хэл болох Голландын хар ярианы хэлээр ур эвгүй, зугаатай эгэл болхи байдлаар бичсэн бөгөөд саранд гиймэл ертөнц дахины хамаг юманд хамаатай уртын урт захидал байжээ. Энэхүү захидалд «Мистер Левенгукийн зохион олсон бичлийн дурангаар арьс махны бүтэц болон бас бус зүйл, зөгийн хатгуур болон бас бус зүйлийн талаар гэхчлэн хийсэн ажиглалтыг тоочсон цэс» гэсэн гарчиг тавьжээ. Энэ захидал вангийн нийгэмлэгийн эрдэмтэд, цэцэн мэргэд, эрхэмсэг эрст гайхал зугаа төрүүлсэн боловч, сэтгэлийн гүндээ тэд гарамгай өсгөдөг шилээрээ Левенгукийн нүдээр үзэж чадсан гэж батлан өгүүлэх жигтэй хачин юмыг үнэн сэтгэлээс гайхан биширчээ.

	Вангийн эрдмийн нийгэмлэгийн нарийн бичгийн дарга Левенгукт баяр хүргээд анх түрүүчийн мэдээ сэлтийн хойноос бусад нь удалгүй дагалдана байх гэж найдаж байгаагаа илэрхийлжээ. Тэгээд тэдгээр бусад зүйл гэгч нь үнэхээр ч элбэг дэлбэгийн эврээс умбаран буух мэт тавин жилийн туршид зэрэг зэрэг асгасан бөлгөө! Тэдгээр мэдээлэл нь гэвэл мунхаг харанхуй хөршүүдийнхээ нэрийг заасан эхүүн үгтэй тэмдэглэмж, хуурамч арга чарга хийгээд мухар сүсгийн уран чадамгай тайлбарыг илчилсэн шүүмжлэл, өөрийн биеийн эрүүл мэндийн тухай сонсгол тэргүүтнээр дүүрэн чалчаа захидлууд байсан боловч захидал бүрийн тусгай бүлэг өгүүлбэр, бүхэл бүтэн хуудасны завсар нугачаанаас нь энэхүү хаалгач бөгөөд мануфактурын наймаачны «шидийн нүдээр» хийсэн гайхан бишрэм агуу их нээлтийн тухай вангийн нийгэмлэгийн хүндэт лорд ноёд, журамт эрхэмсэг хүмүүс эрхбиш олж уншихын зол завшаантай зүйлс байжээ.

	Хэрэв одоо эргээд харвал эрдэм шинжилгээний үндсэн нээлтийн нь нэлээд зүйл нь шал эгэл жирийн мэт санагдаж болно. Ер хардаг нүдний нь хажууханд байсаар агсан юмыг хүмүүс хэрхэн анзааралгүйгээр бүхэл бүтэн хэдэн зуун жилээр тэмтчин явж ирсэн байлтай вэ? Гэтэл нянгийн тухайд яг л тийм явдал болжээ. Манай үед болжгэм тэдгээр нянгийн махиралдан ивгэнэхийг кино-тэмдэглэлийн дэлгэцээс дэлхий дахинаараа олж үзсэн биз ээ. Тэр битгий хэл, эрдэм шинжилгээний ажил оролддоггүй хүн боловч бичлийн дурангийн өсгөдөг шилэн доогуур тэдгээр нянгийн хэрхэн хөвж сэлж байхыг магад харсан биз ээ. Анагаах ухааны нэгдүгээр ангийн оюутан-эмч ч болтугай элдэв өвчин үүсгэгч тоо томшгүй нянгуудыг танд үзүүлэн чадах сан даа. Гэтэл тэдгээр нянг анх түрүүн олж үзэхэд юуны учраас тэгтлээ их хэцүү байсан билээ.

	Үүнийг шоолон инээхээ больж, Левенгук овогтыг төрөхийн цагт бичлийн дуран байгаагүй харин дан ганц болхи бүдүүлэг галт шил байснаар харж болох хамгийн том юм гэвэл квартетрийн8 дайтай болгож өсгөж томруулсан арван мөнгөний зоос төдий байсныг санацгаая. Хэрэв энэ Голланд хүн гайхалтай шилнүүдээ засаж зүлгэх ажлаа цуцалтгүй эс хийсэн болжгэм бяслагийн хачгаас жижиг хэмжээний амьд амьтныг үхэн үхтлээ үзэж лав чадахгүй байсан биз. Энэ хүн улам илүү томруулдаг шил хийхийг сохроор бишрэн дагагчийн бат хатуу тэвчээрээр махран оролдсоор гөлгөн нохойн ёс мэдэхгүй, сониуч зангаар гартаа дайралдсан бүхнийг шиншлэн шинжилж байсан гэдгийг дээр өгүүлсэн билээ. Тэгэвч зөгийн хатгуур, сахлын ширхэг үс гэхчлэн яльтай яльгүй юмаар оролдох хэрэг яриг нь алтан хүрээ хөрөгт суулгасан тоглоомын юм шиг өчүүхэн атлаа ихэд томруулагч шилээр цэвэр усны нэгэн дуслыг харсан агуу их өдөрт бэлтгэхэд нь гагцхүү зайлбаргүй хэрэгтэй бэлтгэл мөн байжээ.

	Тэр өдөр Левенгукийн олж харсан чухамхүү тэр зүйлээс ч манай өгүүлэл эхэлнэ. Левенгук бол шал өвчтэй гэмээр эрүүлч байжээ. Энэхүү туйлын гойд хүнээс өөр хэний толгойд томруулдаг шилээ тун саяхан үүлнээс буусан борооны тунгалаг усны дусалд чиглүүлэх өвчтэй бодол хүрч ирэх бил ээ? Энэ усанд уснаас өөр юу л байх сан аж даа! Левенгукийн охин Марияг бодоод үзээч. Тэр охин арван есөн настай. Гэхдээ их этгээд зантай, эцэгтээ сэтгэл уярам юутай их санаа тавимхай билээ! Левенгукийг жижигхэн шилэн гуурс хэрхэн авч, мах болтол улайсгаад, хялгас мэт нарийхан болгон цувьж сунгаж байхыг тэр охин ажиглаж байгаагаар төсөөлөөч! Мария охин эцэгтээ их л үнэнч тул тэдний тэнэг хөршүүд нь охины дэргэд эцгийг нь шоолж яахин зүрхэлнэ! Тэгэвч энэ хялгасан нарийн гуурсаар чухам юу хийж, яах гэж байгааг буян амлаж бурхан тахисан ч бүү мэд!

	Эцэг нь нүд бүлтийлгэн гөлрөөд өнөөх гуурсаа богинохон хугачаад, дараа нь борооны усны хүчийг хэмжихээр тэнд тавьсан шавар бутан саван дээрээ бөхийж байснаа, буцаж лабораторидоо орж байна. Тэгснээ өчүүхэн шилэн гуурсаа бичлийн дурангийнхаа зүүнд углан тогтоож байна.

	Левенгук нүдээ анийлгаад өсгөдөг шилээрээ харж байна. Охины эцэг нь нэг юм амандаа дүнгэнэн бөвтнөж тасалдангуй амьсгалж байна.

	Ингээд Левенгукийн сэтгэл догдолж гэнэт чангаар хашхиран дуудсан нь

	— Наашаа ир! Бушуулаарай! Борооны усанд жижигхэн амьтан байна! Энэ амьтад бидний энгийн нүдээр үздэг алив амьтнаас мянга түм дахин бага гээч! Үзэж байна уу? Миний нээсэн юм минь энэ дээ! гэжээ.

	Левенгукийн цаг иржээ. Македоны Александр аян дайнд мордож, Энэтхэг ороод, тэр болтол нэг ч грек хүний олж үзээгүй агсан асар том заан байдгийг нээж олжээ. Гэтэл тэдгээр заан энэтхэгийн хүнд бол их л жирийн юм байсан нь Александр хаанд морь ямархан нэг жирийн л юм байсантай адил. Цезарь9 Англи улсад морилж одоод тэнд бүдүүлэг хүмүүстэй санаандгүй тулгарч нүд бүлтийн гайхахад хүрсэн билээ. Гэтэл тэдгээр бриттүүд нэг нэгэндээ болбол их улиг болсон зүйл байсан нь Цезарьт Ромын цэргийн төвийг захирагч дарга нар ямар байсны адил болой. Вальбао10 яасан бил ээ? Гадаад их далайг түүний бие юутай их омог бардам сэтгэлээр анх харсан гэж санана! Тэглээ ч гэсэн Гадаад Их далай нь Төв Америкийн улаан арьстанд болж гэм хэчнээн ердийн юм байсан нь Бальбоад газар Дундын тэнгис ямар байсантай ав адилхан агсан биш үү?

	Харин Левенгук бол... Дельфт хотын хаалгач энэ хүн, аль үүсгэл галбын цагаас хүнд огт үзэгдэж танигдалгүйгээр амьдран, төрж өсөж, тэмцэж үхэж агсан хамгийн жижиг амьтны, санаанд багтамгүй шинэ ертөнцөд нэвтрэн оржээ. Энэ амьтан бол өөрөөс нь хэдэн арван сая дахин том хүний бүхэл бүтэн үеийнхнийг олон зууны туршид энэлгэн зовоож, хүйс тэмтрэн хядаж агсан нэг зүйлийн араатнууд мөн билээ. Энэ бол үлгэр домогт өгүүлдэг агсан гал амьсгаат луу, олон толгойг гуурс биетэн, мангасаас ч хол илүү аюултай амьтад ажээ. Энэ бол нялх хүүхдийг дулаан өлгийд нь, эзэн вангуудыг бэхлэлт цайзат орд харшид нь хөшөөн алагч, эчнээ далдын алуурчин зандалчид мөн байв. Энэ бол дэлхий ертөнцийн хамаг хүний дотроос гагцхүү Левенгукийн анх түрүүн шагайн харсан үл үзэгдэх, битүүлэг нууц агаад аргадашгүй хэрцгий харгис, заримдаа болбол нөхөрсөг найртай шинэ ертөнц мөн агсан ажээ. Энэ өдөр бол Левенгукийн хамгийн азтай өдөр мөн байсан билээ.

	 

	 

	III

	Левенгукдэй Антони түмэн бодсыг бишрэн гайхахдаа хүүхдийн адил эрээ цээргүй бөгөөд гэнэн хонгорын зэрэгцээгээр хүнийг гөлрүүлэн гайхуулах хэрэг явдал хийгээд, итгэж боломгүй, боломж хоёроор бялхам дүүрэн хүн байжээ! Улам ч илүү гайхалтай хачин баримттай тулгарахын үүднээс ид шидийн зүйлд нэгэнт итгэхээ больж эхэлсэн тэр цагийн хүмүүсийн байдлыг төсөөлөн бодохуйяа бэрх вий.

	Гэмгүй царайлан бужигнаж агсан «үл ялих араатнуудыг» анх түрүүн олж үзэхдээ энэхүү цайлган сэтгэлт Голланд хүний ухаан мэдээ алдах шахан баярлаж хөөрсөн байдал нь ямархан байсан гэж санана!

	Түүний бие тэдгээр амьтдад нэр хайрлав. Ингэхэд Левенгук туйлын үл итгэгч хүн байсан гэдгийг би дээр дурдсан билээ. Эдгээр амьтан «гар хийцийн» гэхэд даанч дэндүү айхавтар жижигхэн билээ. Тэдгээрийг үнэхээр оршин байгаа гэхэд дэндүү хачин жигтэй амьтад байлаа. Тэгээд Левенгук тэдгээр нянг ахин дахин ширтэн шагайн суухдаа арван хуруу нь бичлийн дурангаас зуурсаар хөшин чилж, мэдээ алдран, ер удтал хүчлэн ширтэхэд ямагт гараад ирдэг аргуун нулимс нүдэнд нь цийлэлзэн бүрхдэг байв. Үгүй энэ осолгүй мөн байна! За тэр дахиад өнөөдүүл чинь мөн дөө! Бас тэгээд жижигхэн амьтан нэг омгийн төдий ч биш байх нь ээ. Энэ бол арай өөр, томхон, илүү шаламгай хөдөлдөг амьтан байна. Юу гэвэл тэд байж боломгүй нарийхан олон хөлөнцөртэй юм. Аа жигтэй юм даа. За тэр шүү, бас гурав дахь ялгамжийн амьтан байх нь гээч! Энэ дөрөв дэх зүйлийн амьтан ч бас байна. Энэ сүүлчийнх нь ядаж хэлбэр дүрсийг нь ч эргэцүүлээд харахын талгүй юутай өөдсийн чинээ юм бэ? Гэхдээ амьд юм гээч! Эдгээр амьтад бяцхан шилэн гуурс дотор багтсан усан дуслын энэ ертөнцөд чамгүй их зайг туулан урагшаа хойшоо сэлж байна. Юутай гайхалтай овжин шаламгай амьтад билээ? гэнэ.

	«Тэдгээр амьтан зогсож нэгэн агшин төдий хөдөлгөөнгүй байснаа дараа нь хүүхдийн тоглоомын ээрүүл эргэнцэг мэт хурднаа эргэлдэн эхлэв. Ингээд тэдгээрийн тойрон хүрээ нь хамгийн жижигхэн хумхын тоосноос ч томгүй бий!» гэж Левенгук бичжээ.

	Энэ хүн хэчнээн ажилсаг биш, мартамхай байлаа ч сүрхий толгойтой эр ажээ. Ямар нэг онолыг туурвин зохиомогц «хэмжиж үзэх» номхоршгүй хүсэл түүний биеийг эзэмддэг аж. Тэгтэл энэ өчүүхэн араатан мэтийн үлэмж бага биетнийг хэмжих нэгжийг хэрхэн олох билээ? Тэгээд Левенгук овогт «энэ өчүүхэн амьтдын хамгийн бага нь их багын ямар хэмжигдэхүүнтэй байх учиртай бол?» гэж хавтгай духаа атируулан бодол болов. Урьд өмнө шинжлэн үзэж агсан олон мянган зүйлээс өөрийнх нь ой ухааны аалзны шүлсэн тор тогтсон өнцөг буланд юухан байгааг хүнд байж болмооргүйгээр нарийвчлан уудлан ухаж дуусаад адаг сүүлд нь нэгэн тооцоо гаргасан нь «Эдгээр ялимгүй амьтдын хамгийн бага нь бие гүйцсэн бөөсний нүднээс мянга дахин бага» гэжээ. Энэ их л нарийн чанд хүн байж. Бие гүйцсэн бөөсний нүд нь түүний хэдэн арван мянган ах дүү нар нь болох бөөснүүдийн нүднээс илүү ч үгүй, дутуу ч үгүй адилхан гэдгийг бид өнөө үед мэднэ.

	Гэтэл борооны усанд энэ жижигхэн шаламгай харь этгээдүүд хаанаасаа гараад ирдэг билээ? Тэд усны хамт үүлнээс унав уу? Эсвэл газар дээрээс сав суулгын ханаар үзэгдэлгүй түүнд орчхов уу? Эсвэл «юу ч үгүй» хоосноос тэнгэр нарын өчиггүй дур зоргоор бий болсон байж ч магадгүй. Арван долоодугаар зууны алив нэг голланд хүний адилаар Левенгук тэнгэрт ариун явдалт хуврагийн ёсоор сүсэглэн биширдэг байв. Гэвч тэрээр материалист хүн байсан юм. Амьтан ганцхан амьтнаас л бий болно гэж саруул ухаан бодол нь түүнд сэм сэм учирлан ажээ. Харин түүний гэнэн хонгор шүтлэг бишрэл нь болохоор туурвигч тэнгэр амьд бүхнийг зургаан өдрийн дотор туурвин бий болгоод, энэ машинаа ашиглалтад оруулмагц тэр тэнгэр холдон одож, зайдууханд залраад, сайныг нь хөхүүлэн шагнаж, дуулгаваргүй мэдэмгийрхэгчдийг нь цээрлүүлэн суудаг гэж түүнд өгүүлэх ажээ. Энэ жижигхэн амьтад бороотой хамт тэнгэрээс унасан гэж бодох нь Левенгукт нэг л туйлын үнэмшилгүй санагдаж байжээ. Борооны устай бутан сав дотор тэдгээрийг тэнгэр «юу ч үгүй» хоосноос үүсгэн бий болгож чадаагүй гэдэг нь ч мэдээж. Тэдгээрийн хаанаас гараад ирснийг мэдэх цорын ганц арга хэрэглүүр бий. Тэгээд

	— Би туршлага хийнэ дээ! гэж Левенгук амандаа бөвтнөж билээ.

	Түүний бие дарсны шилэн аягыг мулз угааж, сайтар арчаад дээврээс ус гоожих тосгуур яндан дор тосож, дараа нь түүний дотроос хялгасан нарийн шилэн гуурсандаа нэгэн дуслыг соруулан авав. Тэгээд өсгөдөг шилэн дороо тавив. За тэдгээр өчүүхэн бичил араатнууд энд ч бас байдаг байна. Тун саяхан орсон борооны шинэ усанд ч аанай л байдаг байх нь аа! Гэвч энэ нь хараахан юу ч нотлон үзүүлж чадаагүй. Борооны тосгуурын яндан дотор тэдгээр амьтан аж төрж байгаад, тэндээс угаагдан усанд орсон байж болно доо.

	Левенгук цэнхэр паалан бүхий том шаазан таваг авч, сайтар угаан цэвэрлээд борооноор гадаа гарч, бороотой хамт шавар үсэрч оруулахгүйн учир өндөр хайрцаг дээр өнөөх тавгаа тосож тавив. Тавгаа улам цэвэрхэн болгохын тулд түүнд тунасан эхний усыг зайлж асгав. Дараа нь тэр тавагтай уснаас маш нарийхан шилэн олон гуурсныхаа нэгэнд дусал ус соруулж аваад лабораторидоо оров.

	«За нотлогдож дээ. Усанд ширхгийн төдий ч жижигхэн амьтан алга! Тэдгээр амьтан тэнгэрээс унадаггүй байна!»

	Тэгэвч Левенгук тэр усаа хадгалав. Өдөр бүр, цаг бүр л өнөөх усаа бичлийн дурангаараа анийсхийн шагайсаар суутал дөрөвдөгч өдөрт өнөөх уснаа тоосны ширхэг, маалингын бяцхан ширхгийн хамтаар өчүүхэн араатан бий болж эхэлж байгааг олж үзэв.

	Энэ хүн үнэхээр «агуу их» үл итгэх үзэлтэн мөн билээ. Өөрийн шүүн бодсон бүхнээ Левенгукийн адил саруул ухааны үүднээс өчнөөн сүрлэг хатуу чандаар шалгаж үздэг хүмүүсийн ертөнцийг төсөөлөн бодогтун!

	Түүний бие хэний ч ажиг сэжиг аваагүй цоо шинэ амьд амьтны ертөнцийг нээсэн тухай вангийн нийгэмлэгт бичсэн байх гэж санана уу? Хол оо хэвтэнэ. Юундаа яарах бил ээ?! Энэ хүн лабораторийн битүү өрөөнд хадгалж байсан ус, өнөөх бутан савтай ус, Дельфт хотын төдий л гойд цэвэр биш татаалын ус, Левенгукийн цэцэрлэг дотор байх гүн худгийн хүйтэн ус тэргүүтэн элдэв зүйлийн ус руу томруулдаг шил дурангаа чиглүүлэн хардаг байжээ. Тэр бүрээс газар сайгүй л өчүүхэн, бичил араатныг олжээ. Тэдгээрийн хэчнээн өчүүхэн хэмжигдэхүүнтэйг Левенгук гайхаж барахгүй байлаа. Бяслагийн хачигтай тэднийг жишиж үзэж байв. Энэхүү эгдүүтэй амьтны дэргэд тэдгээр нь адууны дэргэд байгаа зөгий мэт харагдаж байжээ. «Агаарт үймэлдэх дэлэнч ялааны адил өнөөх нянгуудын нэг нэгнийхээ дэргэд хөгжилтэйеэ бужигналдахыг «харахаас» Левенгук хэзээ ч уйдаж залхдаггүй байжээ.

	Энэ хүн урьдчилан үзэхийн чадвар мөхөс бөгөөд урьд огт ажиг сэжиг аваагүй байтлаа санамсаргүй нээлтэд тулж очигч эрэлхийлэн явагч алив хүний нэгэн адил алхам бүрд тэмтчин бүдчин явсан нь мэдээж хэрэг.

	Түүний нээсэн шинэ араатнууд гайхалтай байсан боловч энэ нь түүнд хараахан хангалтгүй байжээ. Энэ хүн уг юмыг ойр шадраас үзэж, тэдгээрийн хоорондох учир шалтгааны холбоог шүүрч авахыг хичээн юм юманд ханшаар дүрсэн хэвээр байв.

	«Гич поваарийн халуун амт юунаас болдог вэ?» гэсэн асуулт өөртөө тавиад, гичийн үрд үл үзэгдэгч жижигхэн өргөс байдаг учир түүнийг идэхэд тэр нь хэлийг хатгаж түлдэг байх ёстой» гэсэн таамаг гаргажээ.

	Үнэн байдал дээр эдгээр өргөс байдаг уу?

	Ингээд Левенгукдэй Антони хуурай поваариар ноцолдож эхэлжээ. Түүний бие найтаан найтаан хөлсөө асгаруулан ноцолдсон боловч бичлийн дурангийн шагайвар доогуур шургуулж болохуйц тийм жижигхэн гичийн үр олж чадсангүй. Тэгээд гичийн үрийг дэвтээх гэж хэдэн долоо хоногийн туршид усанд хийж байлгав. Гагцхүү ингэсний хойно хоёр нарийхан зүүний туслалцаа дэмээр поваарийн бараг нүдэнд үл үзэгдэх үйрдэс хэсгийг салган авч дусал усны хамт хялгасан нарийн шилэн гуурстаа соруулан авч амжив.

	Тэгтэл нь тэнд энэхүү аймшиггүй зоригт хүнийг боловч хирдхийлгэн цочоом нэгэн зүйл байжээ. Ингэхэд Левенгук поваарийн үрд байж магадгүй гэж бодож байсан өргөсний тухай даруй мартжээ.

	Түүний бие жаал хүүгийн адил зүрх нь оволзом сонирхолд бүрнээ автаад энэ зугаатай үзэгдлийг нүд цавчилгүй ширтэж байсан ажээ. Үүнд:

	«Эсэн бусын төрөл зүйлийн итгэхийн аргагүй олон өчүүхэн амьтад урагш хойш нэгэн зүгээс нөгөөд, бас зүг зовхис бүрд хурднаа чавхдаж байжээ».

	Левенгук тийнхүү бяцхан араатнуудаа өсгөж үржүүлэх эрхэм сайн арга олохын үнэн мөр дээр орчихжээ.

	Харин одоо болбол энэ бүхнийг Лондон хотноо суугч агуу их хүмүүст бичиж нэгэнт болох болжээ. Түүний бие тэдэнд юуны түрүүн амин хувийнхаа гайхан хирдхийсэн зүйлсээ эв ур муутай эгэл бүдүүн үг илэрхийллээр тоочин бичжээ. Энэхүү жижиг амьтдыг элсний томхон ширхгийн дотор сая саяар нь багтааж болох хийгээд тэдгээрийн амархнаар өсөж үрждэг поваарийн бөсгөмлийн нэгэн дуслын дотор хоёр сая долоон зуун мянга гаруй ширхэг агуулагдаж бий тухай мэдээлж, сайхан хэвтэй том том үсгээр хуудсыг ээлж дараагаар дуусган бичиж байв.

	Захидлаа Англид илгээжээ. Тэр захидлыг хирсийн эврийн ид шидэт шинж чанарт хэдийн итгэхээ больсон үл итгэх үзэлтэн эрхмүүдийн хүндэт хурал чуулганд уншиж сонсгосонд их л шуугиан дэгдэв. Юу гэнэ ээ? энэ Голланд хүн тус оронд нь хэчнээн хүн бий болбол мөн төдий чинээн олныг нэгэн дуслын дотор багтаан болох тийм өчүүхэн амьтдыг нээсэн гэж хэллээ гэнэ ээ? Дэмий үг! Бяслагийн хачиг бол тэнгэрийн туурвин бий болгосон бүх амьтнаас хамгийн өчүүхэн нь яриангүй мөн!

	Тэгэвч чуулганы зарим гишүүд үүнийг элэг доог болгосонгүй билээ. Левенгук овогт их л нарийн нягт хүн болохоор тэдэнд бичсэн бүх зүйл цөм зөв агсан ажээ. Тэгээд эрдэмтэн хаалгачид бичлийн дурангаа хэрхэн хийснээ дэлгэрэнгүй мэдээлэх хийгээд судалгааны арга юугаа тайлбарлаж өгнө үү гэсэн хариу илгээжээ.

	Левенгук ийнхүү элэг баригдан доромжлогджээ. Дельфт хотын тэнэгүүд бол ч бас яая гэх вэ! Очиж очиж вангийн эрдмийн нийгэмлэг шүү! Тэднийг Левенгук ёстой гүн ухаантнууд гэж боддог байсныг яана! За байз, тэдэнд цөмийг дэлгэрэнгүй бичдэг юм уу? Аль эсвэл үүнээс хойш бүх нээлтээ дотроо хадгалан дуугүй суудаг юм уу? Яалтай вэ? «Ая-а тэнгэр минь! Би нууц битүүлэг юмны ертөнц рүү шагайн харж суръя гэж хэчнээн ажиллаж яаж тарчиллаа. Бичлийн дуран судалгааны арга юугаа төгс сайн болготлоо хэчнээн элдэв тэнэг мангуу амьтдын элэг доог болж, тэдний хэчнээн хэл амаа билүүдэхийг тэвчлээ!» гэж Левенгук шивнэн үглэсэн байх учиртай.

	Тэгэвч туурвигчдад дуулгах газар хэрэгтэй! Эдгээрийг нээх гэж түүний бие хэрхэн хичээн чармайсны нэгэн адилаар Вангийн нийгэмлэгийн энэ үл итгэх үзэлтнүүд өнөөх өчүүхэн амьтдын нь оршин ахуйг няцаах гэж талаар дэмий мэрийн чарайн оролдоно гэдгийг Левенгук мэдэж байлаа.

	Энэ хүнийг их л гомдоожээ. Тэгэвч туурвин бүтээгчдэд дуулгах газар хэрэгтэй. Надад дэвэргэн хэтрүүлсэн зүйл огт үгүй билээ гэж Левенгук учирлан, урт гэгчийн захидал бичгээр хариу барьжээ. Түүний бие хийсэн бүх тооцоо юугаа (үүнийг орчин цагийн нянгийн ангуучин хамаг аппарат сэлтийнхээ хамтаар яльгүй нарийвчлан гаргахаас хэтрэхгүй билээ) тэдэнд тоочин бичжээ. Үржүүлэх хуваах, нэмэх өчнөөн олон тооцоог оруулж захидалдаа бичсэн учир тэр нь сургуулийн багачуудын тоо бодлогын дасгалын дэвтэртэй төстэй болжээ. Адаг сүүлд нь Дельфт хотноо оршин суугчдаас олон хүн энэ хачин гайхалтай жижигхэн амьтдыг нүдээр үзэж үнэмшин хүлээж сайшаасан тухай мэдээгээр захидлаа дуусгажээ. Хоёрын зэрэг санваартан лам, бичиг баримтыг магадлан тогтоогч хүн, бүрнээ итгэл найдвартай бусад найман хүний зэрэг Дельфт хотын нэр хүндтэй иргэдийг гэрчийн этгээдээр итгэмжлүүлэн илгээж болох байжээ. Харин бичлийн дуран яаж хийснээ тэдэнд нээн хэлж хараахан болохгүй аж!

	Левенгук тун их хар сэжигтэй хүн билээ. Бяцхан дуран хэрэгслээрээ шагайн харахыг зарим хэдэн хүнд түүний бие зөвшөөрдөг байсан боловч тэдний дотроос хэн нэгэн нь нүдэндээ ойртуулж тааруулах гэж бичлийн дуранд нь дур мэдэж гар хүрсэн байвал Левенгук тэр зочноо та манайхаас гарч зайлах сан болов уу гэж ялдамхнаа хөөхөөс сийхгүй хүн байв.

	Түүний бие нэгэн том улаан алим барьчхаад нөхдөдөө бардамнан үзүүлэх боловч тэднийг өм хазчих байх гэж айж хардахдаа гарт нь бариулахыг нь зөвшөөрөхгүй байгаа балчир хүүхэдтэй төсөөтэй байдалд байжээ.

	Тэгэхэд вангийн эрдмийн нийгэмлэг Роберт Гук, Нехемий Гру хоёрт хамгийн шилдэг сайн бичлийн дуран төхөөрөмжлөн хийхийг даалгахын хамт бас сайнаас ч сайн поваарийн бөсгөмөл олж бэлтгэ гэжээ. 1677 оны арван нэгдүгээр сарын 15-нд Гук өөрийн бичлийн дурангийн хамт сэтгэлийн их догдлолыг тус хуралд авчирсан нь юу вэ гэвэл Левенгук худал хэлээгүй байсан явдал ажээ. Юу гэвэл өнөөх илбийн бичил араатнууд энд ч ялгаагүй үнэхээр байсан ажээ. Хурлын хүндэт гишүүд байр суудлаасаа босон харайж, бичлийн дурангийн тойронд шавалдав. Тэд түүгээр харж хэрдхийн гайхан «Энэ хүн үнэхээр агуу их шинжлээч мөн байна» гэж дуу алдацгаажээ.

	Энэ бол үнэхээр ч Левенгукийн алдрыг мандуулсан өдөр байлаа. Баахан хугацаа өнгөрөөд Вангийн нийгэмлэг түүнийг гишүүнээ болгож, гишүүний гоёмсог тансаг дипломыг, таг хавхаг дээрээ тэрхүү эрдмийн нийгэмлэгийн сүлд тэмдэг бүхий мөнгөн хайрцагт хийж ирүүлжээ. «Би насан бартлаа та бүхэнд үнэнч зүтгэн алба хаая!» гэж Левенгук тэдэнд хариу амлажээ. Тэгээд хэлсэн үгэндээ эзэн болж, ерэн нас сүүдэр зооглож, нүд бүрмөсөн анин аньтлаа тэдэнд эрдэм шинжилгээний нээлт, чалчаа үг хоёрын өвөрмөц нэгэн холимог тасралтгүй ханган нийлүүлж байжээ. Харин бичлийн дурангаа тэдэнд явуулсан уу? Ертөнц дээрх юугаар ч солихгүй хэрэг байжээ! Дурангууд нь түүнд даанч хайран байсан тулд үхэн үхтлээ тэвчин илгээж хэрхэвч чадахгүй юм сан ажээ. Вангийн нийгэмлэг арга буюу доктор Молине гэгч нэг гишүүнээ түүнд томилон илгээхэд хүрчээ. Молине нь Левенгукийн бичлийн дуранд олон тэгтэй их мөнгөний үнэ хаясан болохоор лабораторид нь хэдэн зуугаараа хэвтэж байгаа бичлийн дурангаас нэгийг нь найр тавин өгөхийг зөвшөөрөх нь мэдээж биз.

	— Тэрийг ч больё чи минь! Вангийн нийгэмлэгийн эрхэм хүнд ямар нэг юм сонирхон харах таалал байж болох биш үү? Энд шилэн саванд дээд зэргийн сонин хясааны үр хөврөл энэ байна! Харин энд бол гайхам шаламгай өчүүхэн бичил амьтад байна... гэнэ.

	Тэгээд голланд хүн маань энэ эрхэм тушаалын гийчин минь ямар нэг юманд гар хүрч юухан хээхэн сэм дэгээдээд орхих вий дээ гэж өрөөсөн нүдээр хялалзахын зэрэгцээгээр тэр англи хүнд өсгөдөг шилээ бэлтгэн хийжээ.

	— Аяа таны багаж юутай гайхалтай! Эдгээр нь манай Англид байдаг шилдэг сайн өсгөдөг шилийг бодвол мянга түм дахин тод томруун харуулдаг байнам! гэж Молине дуу алдаж билээ.

	— Би танд хамгийн шилдэг сайн бичлийн дурангаа үзүүлж, ажилладаг гойдын арга барилаа харуулахыг их л хүсүүштэй сэн. Даанч би үүнийг цээжин дотроо л хав дарж, хэнд ч, тэр байтугай орон гэрийнхэндээ ч үзүүлдэггүй юм даа! гэж Левенгук хэлжээ.

	 

	 

	IV

	Тэдгээр бичил амьтан газар сайгүй байдаг ажээ! Левенгук энэ үл үзэгдэх амьтныг бүхэл багц бөөнөөр нь аман дотроосоо л оллоо гэж Вангийн нийгэмлэгт мэдээлэв. Левенгук бичихдээ: «Би хэдийн тавь хүрсэн боловч шүд минь сүрхий сайн хэвээр билээ. Юу гэвэл би өглөө болгон шүдээ давсаар зүлгэж араагаа галууны өдөөр цэвэрлэсний хойно бас арчуураар зүлгэдэг заншилтай билээ» гэжээ. Тэгэвч өсгөдөг шилээр харвал түүний шүдний завсар ямар нэг цагаан юмны үлдэгдэл байжээ.

	Энэ юун цагаан юм байх нь вэ? гэж сэтгээд Левенгук тэрхүү цагаан юмнаас өчүүхэн хэсгийг хусан авч, борооны цэвэр устай холиод бяцхан шил гуурсанд хийж бичлийн дурангийн зүүнд шигтгэн суулгажээ. Өсгөдөг шилний боровтор мандал дээр итгэхийн аргагүй өчүүхэн бөгөөд «цурхай гэгдэх загастай төстэй» гулбалзсан өдий төдий амьтан байхыг үзэв! Тэдгээр цөм хөдөлж ивгэнэж байгаа амьд юм мөн гэдэгт өчүүхэн ч эргэлзэх газар үгүй ажаам! Түүний аман дотор ёстой араатнууд байсан гээч! Тэнд тахийсан өчүүхэн савханцар, шашны ёслолд заларч яваа хамба ламтны сүйх тэрэг мэт ихэмсэг намбатайгаар урагш хойш хөдлөх уян налархай могойцор, амьд ирчгэнүүр ээрүүл тоглоом мэт усанд галзуутай хурдан эргэлдэх бичил эргүүд хүртэл цөм байлаа.

	Левенгуктэй золгож учирсан хүн бүр өөрийн нь нэгэн адилаар түүний таних мэдэх сониучлалыг хангах юм нь болж байлаа. Нэгэн удаа Левенгук татаалын усны бараан мандал дээгүүр шарласан навч намиагаа сэрвийлгэн бөхийсөн өндөр моддын доогуур зугаалж явлаа. Энэ шинэ зугаалга түүнийг ихээхэн ядраасан тулд жаахан амрах хэрэгтэй байв. Тэгтэл дээд зэргийн сонин, нэг ширхэг хүн болох өвгөн гэнэт цав хийтэл түүнтэй учран золгов оо. Левенгук Вангийн нийгэмлэгт бичихдээ «Би энэ өвгөнтэй жаахан ярилцлаа. Тэр өвгөн архи уухгүй, тамхи ч татахгүй. Хааяа нэг дарс уух төдий эрүүл саруул байдлаар аж төрж насаа элээж байгаа ажээ. Гэтэл тэрхэн зуур миний харц түүний яльгүй дорсойсон шүдэнд тусаж, улмаар шүдээ сүүлчийн удаа хэзээ цэвэрлэсэн бэ гэж асуух бодол надад төрүүлж билээ. Шүдээ насан туршид ер цэвэрлэсэнгүй билээ гэж тэр өвгөн надад хариу хэлэв» гэжээ.

	Левенгукийн ядарч алжаасан, нүд нь өвдсөн тэргүүтэн нь даруй мартагдаж одов. Энэ өвгөний аманд амьтдын ямархан янзын хүрээлэн байгаа бол? Левенгук сонирхол шохоорхлын бохир боловч сайн явдалт тавигийг лабораторидоо чирч ирэв. Тэгээд энэ хүний аманд зүйл бүрийн өчүүхэн бичил араатан үй түмээр байсан нь мэдээж боловч Левенкугийн бие Вангийн эрдмийн нийгэмлэгт цохон тэмдэглэх гэсэн нэгэн зүйл нь юу гэвэл энэхүү явил өвгөний аман дотроос бусад олныхоо зай завсраар гүрвэлзэх могой мэт бүх биеэр уран голшиг мухиралдан гулсан явагч нэгэн шинэ төрөл зүйлийн микроб нянг нээж олсон нь бөгөөд нарийхан шилэн гуурсны доторх ус энэ ноорхой амьтнаар язганан бичлэн буцалж байв!» гэжээ.

	Харин Левенгук овогт энэ тоогүй олон захидлынхаа нэгээхэнд боловч энэхүү битүүлэг далдын бяцхан амьтан амьтан хүнд хортой байж болох тухай саналыг нэг ч удаа гаргаж хэлээгүй агсан тэр баримтыг гагцхүү гайхахаас л өөр юмгүй авай. Түүний бие тэдгээр амьтдыг уудаг усан дотроос олж, аман дотроо боловч мөрдөн ажиглаж, дараах хорин жилийн туршид мэлхий болон адууны өлөн гэдэс, тэр битгий хэл өөрийн өтгөн ялгадас дотроос ч илрүүлэн олж байсны дотроос түүний өгүүлэхээр «гэдэс дотор нь эвгүйцсэн» үедээ бүр ч олноор олдог байсан ажээ. Гэтэл энэ эвгүйцэл бяцхан араатнуудын улмаас үүссэн байх магадгүй гэж Левенгук хормын төдий ч таамаглаж агсан зүйл үгүй бөгөөд түүний энэ түргэн түүхий дүгнэлт яаран хийхийг хүсдэггүй болгоомж тэргүүтнээс орчин цагийн нянгийн ангуучин хэрэг түвэг удаж түүний бичсэн зүйлтэй танилцсан аваас олон зүйлд суралцаж болох байжээ. Учир юу гэвэл хүний бие махбод өвчилсөн чухамхан тэр тухайд л эдгээр нянгийн үр хөврөл тэрхүү хүний бие махбодод байж тааралддаг зөвхөн тэр баримтын үндэс дээр мянга мянган зүйлийн нянг өвчин үүсгэгчид гэж сүүлчийн жаран жилийн дотор тоочин бичсэн зүйл бий билээ.

	Левенгук байгалийн элдэв үзэгдлийн хоорондох учир шалтгааны холбоог магадлан тогтоохдоо ч гэсэн их л болгоомжтой хүн байжээ. Үзэгдэл бүхэн хязгааргүй нарийн төвөгтэй хийгээд, аж төрлийг тохируулан бүхий олон шалтгааны ээдэрсэн сүлжээн дундаас аль нэгийг нь хамгийн гол гэж нягт нямбай задлан шинжлэлгүйгээр алгасангуй түргэнээр нотлон тогтоохын аюултайг түүний эрүүл саруул ухааны зөн совин нь Левенгукт цаг ямагт сануулсаар ажээ.

	Он жил улирсаар байв. Левенгук мануфактурын бяцхан мухлагтаа наймаа хийж, бас хотын захиргааны шалыг цэвэрхэн шүүрдсэн эсэхийг хянасан хэвээр байлаа. Түүний бие улам улмаар дуугүй дүнсгэр, хардамхай сэрдэмхий болж, бичлийн дурангийн дээрээс бөхийн улам их цаг нөхцөөх болоод гайхан бишрэм шинэ нээлт баахныг хийжээ.

	Өчүүхэн шилэн гуурсанд нь орж ирсэн бяцхан загасны сүүлэн дотор цус тараах судаснаас цус хураах судсанд цус шилжин ордог цусны маш нарийхан олон судал нэвчүүр байхыг хамаг хүн зоны дотроос Левенгук анх түрүүн нээж, тийнхүү Гарвей11 гэгч англи хүний хийсэн цусны эргэлтийн тухай нээлтийг нөхөн гүйцээв.

	Левенгук хүний үр хөврөлийг нээв. Аж төрлийн хамгийн хувийн чанартай дотно тал бүхэн түүний томруулагч шилний цуцалтгүй туршин шинжлэгч харааны хэрэглэгдэхүүн болдог байжээ.

	Цаг хугацаа улирсаар Левенгукийн тухай европ дахинаараа бага багаар мартагнах болж байлаа. Голланд оронд айлчилсан Их Петр хаан Левенгукийг хүндэтгэн үзэж байгаагаа илэрхийлэх нь зохистой гэж үзээд Английн хатан ван дан ганц Левенгукийн бичлийн дурангийн хараан дотроос гайхалтай хачин юм олж харахын эрхээр Дельфт хотноо зорчин аялсан гэдэг. Левенгук хуурамч шинжлэх ухааны өдий төдий онолыг илчлэн няцааж, Исаак Ньютон, Роберт Бойль нарын хамтаар Английн Вангийн эрдмийн нийгэмлэгийн хамгийн хүндтэй гишүүний нэгэнд тооцогдож байжээ. Энэ бүх хүндэтгэл түүний толгойг эргүүлсэн биш үү? Левенгук өөрийн биеийг зэгсэн тоож үздэг хүн байсан эгэл нэгэн шалтгаанаар, эдгээр өргөмжлөл хүндэтгэл түүний толгойг эргүүлж чадахгүй учиртай байжээ. Түүний биеэ өргөн бодох нь хязгааргүй байсан болбол түүнийг болон ер хүн төрөлхтнийг тойрон хүрээлж байгаа агуу их нууцын тухай бодохдоо мөн түүнчлэн эцэс хязгааргүй номхон хүлцэнгүй байдаг явдлаар тэнцүүрийг олдог байжээ. Энэ хүн Голландын богд тэнгэрт сөхрөн мөргөдөг байсан боловч түүний жинхэнэ шүтээн тэнгэр нь үнэн мөн байжээ.

	«Би үзэл санаа юугаа зөрүүдлэн зүтгүүлэх зорилгогүй бөгөөд хэрэв хангалттай үндэс гараад ирвэл тэр үзэл санаанаасаа ухрахад хэзээд бэлхэн байна. Миний зорилго бол үнэнийг чадлынхаа хэр хэмжээний дотор танин мэдэх явдал мөн болохоор тиймэрхүү маягаар үйлдэхийг хувьдаа цорын ганц зөв зүйл гэж үздэг. Тэгээд надад заяасан төдий л ихгүй билиг авьяасынхаа дэмээр би дэлхий ертөнцийг хуучин бөө мөргөлийн мухар сүсгийн эрхшээлээс булаан авч үнэний мөрт оруулахыг зөвхөн оролдож бий» гэжээ.

	Левенгук гайхан бишрэм эрүүл чийрэг хүн байсан агаад ная гарсан насан дээрээ бичил жижигхэн араатнуудаа юм уу хясааны гайхам сайхан үр хөврөл үзүүлэн таниулахаар бичлийн дуран юугаа барихдаа зөвхөн гар нь ажиглагдахтай үгүйтэй чичрэн харагдах төдий байсан санжээ.

	Тэгэвч тэр хүн уухдаа их л дуртай (ер ямар голланд хүн эс уудаг билээ дээ!) хүн байсан бөгөөд түүний мэддэг цорын ганц эмгэг согог нь гэвэл энэхүү мялаалгын дараагаар бие нь өглөөний цагаар баахан шартаж суларсан байдаг явдал билээ. Түүний бие эмч нарыг эс тоож, үзэн яддаг үүнд тэд бие махбодын бүтэц хийгээд, түүний өөрийн нь мэдсэн зүйлийн мянганы нэг хувийг ч мэдэхгүй болохоор бие махбодын өвчний тухай ямар нэг юм юугаа мэдэх билээ. Тэгээд Левенгукт бие шартаж сулрах талаар өөрийн зэгсэн хэмжээний зэрлэг онол бий. Цусанд нь бяцхан бөмбөлгүүд хөвж яваа гэдгийг түүний бие мэдэж байв. Түүний бие тэдгээр бөмбөлгүүдийг эн түрүүнд үзсэн хүн билээ. Мөн сайн цусны тараагуур судлаас муу цусны хураагуур судалд шилжин орохын тулд эдгээр бөмбөлгүүд маш нарийхан судлаар явж өнгөрөх ёстой гэдгийг тэр эрдэмтэн бас ч мэддэг учир нь цусны гүйдлийн тэдгээр өчүүхэн судсанцруудыг загасны сүүл дотор анх нээж олсон хүн нь Левенгук өөрөө байсных биш үү? Ингэхлээр дэндүү ширүүхэн шиг ууж шөнийг өнгөрөөсний хойно түүний цус тараах судаснаас цус хураах судсанд сул чөлөөтэй урсахад дэндүү өтгөн болно гэдэг нь бүрнээ ойлгомжтой болох ёстой биз ээ. Иймд тэр цусыг яаж ийгээд шингэлэх л хэрэгтэй.

	Энэ талаар Левенгук Вангийн эрдмийн нийгэмлэгт бичсэн нь ийм буюу «Хэрэв би үдшийн цагаар оройн хоол хэтэрхий цадтал идсэн бол өглөө нь хэдэн том аяга кофе цай, тэгэхдээ бүр балгаж боломгүй хав халуунаар нь уудаг юм. Ингэхэд би их л хөлөрдөг минь зүйн хэрэг. Тэгээд ийм маягаар бие махбодоо сэргээн тэнхрүүлж эс чадвал дахиад эмийн сангийн бүхэл мухлаг ч надад тус болж чаддаггүй юм. Энэ бол биеэ халуурч байгааг мэдрэхдээ миний олон жилийн туршид хэрэглэж ирсэн цорын ганц арга хэрэглүүр мөн билээ» гэжээ.

	Энэ халуун кофе цай нь жижигхэн амьтдын талаар шинэ сонин нээлтэд түүнийг хөтөлбөрлөж билээ. Шинжлээчийн бие юу ч хийж байсан түүндээ байгаль түмэн бодсын ямархан нэгэн шинэ битүүлэг далд үзэгдэл олж ажиглахыг эгнэгт чармайдаг байв. Өсгөдөг шилэн дор болж өнгөрч байгаа бяцхан тэмцэл зөрчилдөөний ертөнцөд Левенгукийн шунган орох нь хөгшин асрагч эхийн шидэт үлгэрийн ертөнцөд жаал хүү амаа ангайж, нүдээ бүлтийлгэн шунган ордогтой од солихгүй адилхан. Түүний бие байгалийн нэг үлгэрийг уншихдаа ер уйдаж залхдаггүй байсан, тэдгээрээс ямар нэгэн шинэ юм олж, тэгээд түмэн бодсын сэтгэл татам номын хуудас нь түүний ханашгүй ховдог сониуч сонирхлын эрхэнд элэгдэж сэмрэн нугалардаг байжээ. Аман дотроосоо нянг нээж олсноос хойш хэдэн жил улиран өнгөрсний дараа нэг өглөө кофе цайн туслалцаатайгаар эрхэм эмчилгээний хөлсөн туулгадаа сэтгэл автан суутал гэнэт шүдний хагийн цагаан бодсоо дахин нэгэнтээ харж үзмээр санагдаж билээ.

	Тэгтэл юу гэгч болох нь энэ вэ? Тэр цагаан юмны дотроос нэг ширхэг ч бяцхан амьтан Левенгук олж харсангүй. Чухам үнэнийг өгүүлбэл нэг ч амьд амьтан олсонгүй. Юу гэвэл түүний бичлийн дуран түүнд үй түмэн үхсэн нянг үзүүлсэн агаад зөвхөн хоёр нэгийн төдий нян хүнд өвчтөн мэт арай ядан хөдөлж байжээ.

	«Аяа тэнгэрийн таалалд нийлүүлэгч хутагтан минь! Вангийн эрдмийн хүрээлэнгийн хэн нэгэн сурвалжит тайж тэдгээр амьтдыг амнаасаа эрж олж цөхөөд миний урьдын батлан хэлснийг бүү няцаах болтугай! гэж найднам» гэж Левенгук амандаа бөвтнөж билээ.

	Гэхдээ за байз, байз! Уг хэрэг яаж боллоо? Түүний бие кофе цайг уруул ам шалзлам халуунаар нь уусан билээ. Дараа нь үүдэн шүднийхээ завсар шигийн цагаан юмны бяцхан амьтдыг харах гэж бодсон шүү дээ. Тэгээд энэ нь халуун кофе дөнгөж уусны дараахан болсон хэрэг. Аа мөн, мөн!

	Левенгук томруулдаг шил шүүрч аваад одоо араатайгаа ноцолдов.

	«Би бичлийн дурангийн аман дор итгэхийн аргагүй олон бяцхан амьтан байхыг гайхахын ихээр гайхан үзсэн бөгөөд тэгэхдээ дээр дурдсан бодсын тун өчүүхэн хэсгийн дотор язганан байхыг нь өөрийн нүдээр эс үзсэн болжгэм үүнийг итгэхийн аргагүй байж билээ» гэжээ.

	Үүний хойно Левенгук шилэн гуурсанд байгаа усаа бяцхан оршин суугчдын нь хамтаар ердийн хүн ордог халуун усныхаас яльгүй илүү халааж, энэ шилэн гуурстай туршлагыг нягт нямбай гэгч хийжээ. Тэгэхэд бяцхан амьтад урагш хойш хөгжилтэй гүйлдэхээ агшин зуур больж орхив. Левенгук уул усаа хөргөж үзэв. Нөгөө бичил амьтад амилж сэргэсэнгүй. За ийм байж! ингэхлээр халуун кофе түүний үүдэн шүдний завсрын бичил амьтдыг хөнөөн алсан ажаам.

	Левенгук одоо тэдгээр амьтдыг юутай их цэнгэл болгож, зугаацан ажнам билээ! Тэгэвч бичил амьтдын толгой сүүлийг ялгаж эс чадсандаа түүний бие унтууцав. Тэдгээр амьтад эхлээд ямар нэг зүгт хөвж гулгаж байснаа даруй зогсож, тэр газраа эргээд, дахиад ямар ч эргэлт буцалтгүйгээр аанай л хурдан буцаад хөвж байхыг олж үзэв. Ингэхлээр тэдгээрт толгой сүүл эрхбиш байх нь ээ! Тэдгээрт басхүү элэг байлтай. Аягүй бол тархи, цусны судал ч байх учиртай! Түүний бие ухаан санаандаа багаж хэрэгсэлгүй энгийн нүдэнд тэгтэл эгэл мэт харагдаж агсан ялаа, бяслагийн хачиг бусад том амьтдын адил бараг л тийм нарийн бөгөөд төгс байгуулалт бүтэцтэй болохыг бүхнийг чадагч мишил шилнийхээ туслалцаатай илрүүлэн олж тогтоож байсан дөчин жилийн өмнөх байдалдаа эргэн оржээ. Тэгтэл хамгийн сайн томруулдаг бичлийн дурангаар хэчнээн элдэвлэн нарийвчилсан боловч түүний бичил амьтад аанай л өнөөх эгэл савханцар, бөмбөлөгхөн, эрчлээсхэн төдий хэвээр үлдэн хоцорчээ. Левенгук Вангийн эрдмийн хүрээлэндээ нянгуудын цус дамжуулагч үл үзэгдэх судасны гуурсны голчийн баримжаалан таамаглаж байгаа хэмжээ ямархан байхыг бодож гаргах талаар сэтгэлээ зогоохдоо түүний бие хэзээ нэг цагт эдгээр цусны гүйдэл судсыг олж үзсэн гэхийн дохио тэмдэг ч ер цухуйлгахыг өөртөө зөвшөөрдөггүй байсан нь мэдээж хэрэг. Түүний бие тэдгээр судасны төсөөлөн бодохын аргагүй бараг үлгэрийн юм шиг өчүүхэн хэмжээний тухай сэтгэмж шүүмжийн зүйлээрээ «тэргүүн» нарынхаа ургуулан бодохыг гайхуулан хирдхийлгэхийг хүссэн нь тэр байжээ.

	Хэрэв Левенгукдэй Антони хүний өвчний үүсгэврүүдийг илрүүлэн чадаагүй, өөрийн нээсэн даанч өчүүхэн өөдсөн араатнууддаа алан хөнөөгчийн үүрэг роль оногдуулан урьдаас таамаглан хэлэхийн уран сэтгэмж түүнд дутагдсан нь үнэн болбол тэдгээр нянг бодвол олон дахин том биет амьд юмыг энэ үзэгдэхтэй үгүйтэй араатнууд барьж алан идэж чадна гэдгийг бас ч нотолж билээ. Нэгэн удаа түүний бие Дельфт хотын татаалын уснаас гогодон барьж авдаг элдэв эмгэн хумс, нялцгай биетнээр ноцолдож үзэх санаа сэдсэн ажээ. Тийм эх амьтан бүрийн дотор бөөн үр хөврөл байдгийг илрүүлэн олж Левенгук тэдгээр үр хөврөлийг мөнөөхөн шуудуу татаалаас утгаж аваад шил аяганд хийсэн усан дотор зохиомлоор өсгөж үржүүлэхийг оролджээ.

	— Хэрэв эх амьтан бүрд өчнөөн олон үр хөврөл байдаг болбол чухам яагаад манай хотын татаал шуудуу энэ эмгэн хумсаар пиг дүүрэн бялхдаггүй юм бол? Аа жигтэй юм! гэж Левенгук бөвтнөж байжээ.

	Эмгэн хумсны шавааралдсан нялцгай үр хөврөл бүхий шил аягатайдаа түүний бие өдөр бүр юм эрж тэмтрэх болов. Тэдгээр үр хөврөлийн хэр өсөж томорч байгааг шалгах гэж өсгөж томруулдаг дурангаа шил аягатай юмандаа чиглүүлэх болов. Гэтэл энэ юу гээч нь вэ? Хатуу тана хальсан дотроос нялцгай биетний зөөлөн бие алга болчихсон байлаа. Үүнд эмгэн хумсыг улангасан дайрч довтлох үй түмэн нян түүнийг устгасан ажээ.

	«Нэг нь нөгөөгийнхөө амиар амь зуудаг байна. Энэ нь даанч хэрцгий явдал мөн боловч богд тэнгэрийн зориг тийм байж дээ. Тэгээд энэ бүхэн бидэнд мэдээж аз завшаан байх нь ээ. Хэрэв бичил амьтад залуу нялцгай биетнийг барьж иддэггүй болбол манай хотын шуудуу татаал цөм эмгэн хумсаар пиг дүүрэх байж. Юу гэвэл эх эмгэн хумс бүрд өчнөөн олон үр хөврөл байна биш үү?»

	Левенгук овогт Антони тийнхүү байгалийн эрхэм цэцэн мэргэнийг усгал номхноор хүлээн, магтан сайшааж байв. Энэ талаараа тэр хүн цаг үеийнхээ хүү аргагүй мөн байлаа. Юу гэвэл түүний аж төрж байсан зууны шинжлэн эрэлхийлэгчид тэдний дараагаар гарч ирээд, богдос тэнгэр нараа ирүүл тулалдаанд дуудаж, байгаль эхийнхээ өөдөөс үй түмэн үр удам, болон хүн төрөлхтөндөө тэгтлээ учир утгагүй харгис хэрцгий хандлаа гэж Пастерын адил нударга зангидан занаж байгаагүй цаг билээ.

	Левенгукдэй Антони гойд чийрэг бие махбодтой ч гэсэн, наян нас хүрээд түүний шүд аргагүй ганхаж билээ. Аж төрөлд нь ийнхүү өршөөл өчилгүй өвөл эхэлсэнд түүний бие гомдож гонсойсон ч үгүй. Левенгук харин өмхөрсөн шүдээ суга татаж аваад хөндий сурвалж дотор нь хуран цугларсан бяцхан амьтад руу нь томруулдаг шил дурангаа чиглүүлж билээ. Тэдгээр амьтдыг дахиад нэг удаа харахад яагаад эс болох бил ээ? Урьд мянгантаа шинжлэх цагтаа ажаагүй өнгөрсөн нарийн ширийн юм тэдгээрт байж ч болох биш үү? Левенгукийг наян таван насан сүүдэр зооглоход нь тэр өдөр хуран цугларсан найз нөхөд нь түүнийг ажлаа орхиод ясаа амрааж үз гэж ятгаж билээ. Үүнд Левенгук дух магнайгаа үрчийлгэж, хараахан гялбаа галаа алдаж гүйцээгүй нүдээ их л дүрлийлгээд

	— Намар орой боловсорсон жимс хамгаас удаан тогтдог биш үү! гэж тэдэнд өгүүлж билээ.

	Наян таван насан хутаг юугаа Левенгук өөрийн намар цаг гэж нэрлэсэн байна. Левенгук заяаны нотлон үзүүлэгч хүн байжээ. Түүнд хүн, тэр дундаас голцуу гүн ухаантан, шинжлэх ухаанд учиргүй дур сонирхолтой хүмүүсийн «Хай! Пээ!» гэхчлэн гайхан дуу алдах их л таатай сан. Тэдэнд Левенгук арай чарай үзэгдэх хоосон санааны гэмээр нөгөө ертөнц рүүгээ шагайн харахыг зөвшөөрч, бас тэдэнд баахан болхидуухан боловч гайхалтай захидлаа бичдэг байж билээ.

	Алдарт гүн ухаантан Лейбницэд12 Левенгук бичихдээ: «Би хэнийг ч хэзээ ч сургаж суяж байсангүй. Яагаад гэвэл би нэгийг сургаад эхэлбэл бас өөр бусдыг нь ч сургаж суяхаас аргагүй болно. Ингэвэл би биеэ боол болгоход хүрэх сэн билээ. Гэтэл би эрх чөлөөт хүн хэвээр байхыг хүсдэг дээ» гэжээ.

	«Өсгөдөг шил засаж зүлгэх урлаг, таны нээсэн бичил өчүүхэн амьтдыг ажиглах эрдэмд залуу хүнийг та сургахгүй юм бол тэр бүхэн чинь эх дэлхийн хөрснөөс арилан одно» гэж Лейбниц түүнд хариу өгчээ.

	«Лейданы их сургуулийн профессор оюутнууд нэлээд олон жилийн өмнө миний нээлтийг их л сонирхон үзээд оюутнуудад өсгөж томруулдаг шил заалгах гэж шил засан зүлгэгч гурван хүнийг хөлслөн авсан билээ. Тэгээд түүнээс ямар үр дүн гарлаа? Юу ч болж бүтээгүй юм. Учир нь гэвэл энэ бүх хичээл сургуулийн хэтийн зорилго гэвэл нэг бол мэдлэгийн арга хэрэглүүрээр мөнгө олох явдал, эсвэл эрдэм мэдлэгтэйгээ байдгаар нь дэлгэн үзүүлж алдар нэр хөөцөлдөх явдал байх бөгөөд гэтэл эдгээр нь байгаль түмэн бодсын гүн нууцыг нээх явдалд огт ч падгүй зүйлс болно. Мянган хүний дундаас энэхүү ажлын бүх бэрхшээл түвгийг давж чадах ганцхан хүн амар олдохгүй гэдгийг би үнэмшлээ. Учир юу вэ гэхэд үүнд асар их эрчим хүч, цаг хугацаа шаардагдах бөгөөд энэ талаар ямар нэг юманд хүрье гэвэл тэр хүн цаг ямагт ганцхан энэ бодолдоо бүрмөсөн автсан явах учиртай» гэж өнөөх зөрүүд голланд хүн хариу бичжээ.

	Нянгийн анх түрүүчийн ангуучин ийм хүн байлаа. 1723 онд ерэн нэгэн насны тартагт үхлээ хүлээн хэвтэхдээ Левенгук анд найз Гугли гэгчийг олж ир гэж хүн илгээжээ. Левенгукдэй Антони гараа ч өргөж даахгүй болсон байлаа. Нэгэн цагт сэргэлэн гялалзаж агсан түүний нүд нуух үүлээр бүрхэгдээд аньсага зовхи нь үхлийн наанги шавраар түргэнээ гагнагдаж билээ. Левенгук дуулдахтай үгүйтэй өгүүлсэн нь:

	«Гугли хонгор нөхөр минь. Буян санаж... энэ ширээн дээр байгаа хоёр захидлыг ... латин хэлнээ... Лондонд илгээгтүн! Вангийн нийгэмлэгт...» гэжээ.

	Левенгук тавин жилийн тэртээ амласан үгэндээ эзэн болж тэгээд Гугли нь энэхүү сүүлчийн захидлыг илгээхдээ дор дурдах зурвас хавсаргасан үүнд «Эрдэмтэн эрхэм ноёд та бүхэнд түүний сүүлчийн гэрээс үгийг сонсоход таатай байх болов уу гэж найдаад би миний талийгаач нөхрийн сүүлчийн бэлгийг та бүхэнд илгээж байна» гэжээ.

	Нянгийн эн түрүүний ангуучин ийнхүү нас эцэслэв.

	Та бүхэн энэ номоос гялбам золбоолог Спалланцанийн тухай, хол илүү ургуулан бодох чадвар эзэмшсэн Пастерийн тухай, хүнд ямар аймшигтай энэлэл зовлон учруулж байгааг үзүүлж дамжиггүй шууд ач тусыг хүргэсэн Роберт Кохын тухай олж унших болно. Энэ эрдэмтэд болон бусад олон олон хүн одоо цагт өргөн алдар нэрээ нэгэнт дурсгажээ.

	Тэгэвч тэдний нэг нь ч энэхүү хаалгач голланд хүний адил өө сэвгүй үнэнч, гайхаж баршгүй нарийн нягт байсан удаагүй билээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1977 оны хэвлэл “ПОЛЬ ДЕ КРАЙФ : НЯНГИЙН АНГУУЧИН” номын Өмнөх үг: 
НЯНГИЙН АНГУУЧИД АЛДАРШИХЫН УЧИР

	Анагаах ухааны түүхийг өвчин эмгэг, шашинтай тэмцэж ирсний түүх гэж үзэж болно. Энэ утгаар нь хүн төрөлхтний түүхийн нэг хэсгийг өвчин эмгэг, түүний дотор халдварт өвчинтэй тэмцсэн түүх гэж үзэж болох биз ээ. Халдварт өвчин гэгч нь ганц цөөн хүнээр зогсохгүй бүхэл бүтэн омог, ястан, үндэстнийг хүртэл хүйс тэмтэрч (байгаль, ертөнцийг танин мэдэх чадвар дорой үед) далдын хүчинд шүтэж бишрэх үзлийг дэврэхэд нөлөөлсөн түүхтэй.

	Ер нь халдварт өвчин гэдэг үгийг сонсуут хэн бүхний сэтгэлд хар бууж зовнидог. Энэ ч аргагүй юм.

	Их зохиолч Д. Нацагдорж 40-өөд жилийн өмнө өвчний хор хөнөөлийн талаар

	 

	«Барьж болох биегүй 

	Байцаах шийтгэх эрхгүй 

	Дэлхий дээр дураар сэлгүүцэж 

	Тохиолдсон хүнийг сөнөөнө!»

	 

	гэж бичсэн билээ.

	Үнэхээр аливаа өвчин, түүний дотор халдварт өвчний хор уршиг хэчнээн их билээ! Халдварт өвчнийг үүсгэгч жирийн нүдээр олж харамгүй өчүүхэн хэр нь асар аюултай бичил биетэн чухам хаана байгаа бол хэмээн таамгаар эрэхэд бэрхтэй. Үүний нууцыг тайлах гэж хүн төрөлхтөн хэчнээн зууныг элээсэн билээ дээ. Өвчин үүсгэгч бичил биетнийг олж харж чадах дуран авайг бүтээсэн нь хүн төрөлхтний эрдмийн далайд нэгэн саруул цонх нээсэн үнэхээр гавьяатай бөгөөд бахархалтай үйлс болсон юм. Үүнээс үүдэн халдварт өвчний янз бүрийн бичил биетэн үүсгэдэг гэгчийг тогтоон баталсан нь амьд байгалийн танигдашгүй нууцад нэвтрэх гэрэлт зам, материалист шинжлэх ухааны маш том ололт, судлан шинжлэх, танин мэдэхийн нэгэн талбар, бичил амь судлалын ухаан үүсэж хөгжихийн эх үүсвэр болсон нь мэдээж билээ.

	Ямар нэг халдварт өвчин үүсгэгчийг хаанахын хэн, хэдийд нээж тогтоосон нь шинжлэх ухааны чухал нээлт болоод зогсоогүй өвчин эмгэгийг ялан дийлэхийн нэг шинэ ололт болсон байна. Чухамхүү ямар ямар өвчин үүсгэгчийг аль орны хэн гэгч хүн унтах нойр, ууж идэхээ умартан биеийн түмэн алжаалыг амсан хэрхэн ажиглан шинжилж баярлах, гутрахын түмэн жаргал зовлонг амсаж байж нээн тогтоож шинжлэх ухаанд ямархан шинэ мөр гаргасныг эргэн харахад нэн сонин. Ер нь тэд ёстой л «тархиа ширгэтэл, шөрмөсөө сунатал» сууж хөдөлмөрлөж шинжин судалж байсан нь сонирхолтой бүлгээ.

	Хүн төрөлхтний ширгэшгүй булаг, яндашгүй арвин далай эрдэм соёл, шинжлэх ухаанд шинэ мөр гаргагчдын дотор халдварт өвчний үүсгэгчийг нээсэн, эмчилж анагаах шинэ эм бүтээсэн, тогтоож оношлох, урьдчилан сэргийлэх арга бий болгосон хүмүүс хүндтэй суурь эзэлдэг. Эдний тухай уран зохиолын хэлбэрээр ч бичиж болдог, нийтлэлийн хэлбэрээр ч бичиж болдог, эсвэл хоёулыг хослуулан бичиж ч болдог аж. Ийнхүү уран зохиол-нийтлэлийн хэлбэрээр бичих нь зохиолчоос өндөр уран чадвар, тухайн бичих шинжлэх ухааны гүн гүнзгий мэдлэгийг зүй ёсоор шаарддаг байнам. Дэлхийн уран зохиол, эрдэм шинжилгээ нийтлэлийн утга зохиолын арвин санд олон арван шилдэг ном хуримтлагдсаны нэг нь «Нянгийн ангуучин» хэмээх эл ном мөн гэдгийг дэлхий дахинаар нэгэнтээ зөвшөөрчээ.

	Уг номыг зохиогч Поль де Крайф буюу Де Крюи бол (1890— 1971) АНУ-ын Мичиган муж улсын Зеленд төрж, Мичиганы их сургуулийн анагаах ухааны ангийг 1914 онд дүүргэж Нью-Йорк хотноо Рокфеллерын хүрээлэнд нян судлагч-эрдэмтнээр ажиллаж эрдэм шинжилгээ, уран бүтээлийнхээ замыг нээсэн хүн юм. Тус хүрээлэнд ажиллаж байхдаа нянгийн хувьсах чанарын талаар сонирхолтой ажил хэвлүүлснээс гадна эрдэмтдийн ажлын тухай «Манай орны анагаах ухааны зүтгэлтэн» гэдэг найрууллын ном бичжээ. 1922 оноос капиталист нийгэмд зовлон эдэлж явдаг сэхээтний нэгэн адил гашуун зовлон амсаж арга буюу эрдэм шинжилгээнийхээ ажлыг бүрмөсөн орхиж, уран зохиолын ажлаа улам эрчимжүүлснээр бичил амь судлалын түүх, энэхүү ухаанд гавьяа байгуулж шинэ нээлт хийгчдийн амьдрал, бүтээлийг нарийвчлан нягтлан судалсны дүнд «Нянгийн ангуучин» гэдэг алдарт номоо туурвисан нь Америкийн эрдэм шинжилгээ уран сайхны утга зохиолын тулганы чулууг тавилцсан том бүтээл болсон гэж үздэг байна. Учир нь хүн төрөлхтний өмнө гайхамшигт сонин нээлт хийсэн гавьяат хүмүүсийн амьдрал бүтээлийн нь үнэн баримт энэхүү номд яруу сайхнаар тод томруун үлджээ.

	Ер нь Поль де Крайф уран бүтээлийнхээ эхэн үед хүн төрөлхтний дайсан болсон өвчин үүсгэгчдийг нээгчид, эм нээгчдийн хөдөлмөрийг харуулсан «Өлсгөлөнтэй тэмцэгчид» (1928 он, орос хэлнээ 1937 онд орчуулсан), «Үхэлтэй тэмцэгчид» (1932 он, орос хэлнээ 1936 онд орчуулсан), «Амьдралын төлөөх тэмцэл» (1938, 1941 онд орос хэлнээ орчуулсан), «Ухаангүй байдалтай тэмцэх нь» (1957, 1960 онд орос хэлнээ орчуулсан), «Тэдэнд амьдрал хэрэггүй гэж үү?» (1936, 1937 онд орос хэлнээ орчуулсан) зэрэг уран сайхан эрдэм шинжилгээний нийтлэг олон сайхан ном туурвисан юм.

	Поль де Крайф бол фашизмыг эсэргүүцэгч, дайныг үзэн ядагч энэрэнгүй сайхан сэтгэлтэй эмч, зохиолч, нийтлэгч хүн байлаа. Тэрээр Америк тивд В. И. Лениний тухай олонтоо магтан бичсэн хүний нэг юм. Уран бүтээлийнхээ эхэн үедээ хүн төрөлхтний дайсан элдэв халдварт өвчнийг үүсгэгч бичил биетэн хэмээн үздэг байсан бол 1920—1930-аад оноос капиталист нийгэм бол олон эмгэг өвчний шалтгаан болдог, хүнлэг биш байдлын уурхай болдгийг өөрийн хурц дайчин уран бүтээлээрээ шүүмжилж эхэлсэн байна. Америкийн 1929—1933 оны хямралын дараа «өлсгөлөн, олон янзын өвчин хийгээд үхлийн шалтгаан нь зөвхөн аюулт нян төдийгүй, эх орны эд агуурсын маш их боломжийг эзэмшигч эздээс үүсгэсэн нийгмийн шарханд бий» гэсэн дүгнэлтийг зохиолч хийжээ. Тэгснээрээ Де Крайф АНУ-ын эрүүлийг хамгаалах ажлыг сайжруулахын төлөө цуцалтгүй тэмцэгч нийгмийн зүтгэлтэн байжээ.

	Тэрээр 1940 онд «Эрүүл мэнд баялаг мөн» гэдэг ном бичсэн юм.

	Де Крайф амьдралынхаа сүүлийн жилүүдэд өөрийн амьдрал, үзэл бодол, хүсэл тэмүүллээ илэрхийлсэн «Хүчтэй салхи» гэдэг ном туурвиж 1962 онд хэвлүүлсэн билээ.

	1926 онд анх нийтлэгдсэн «Нянгийн ангуучин» хэмээх бүтээлийг дэлхийн олон орон эх хэлээрээ орчуулсны дотор ЗХУ-д 1927, 1957 онд 2 удаа хэвлэсэн байна. Энэ хүн, хүн төрөлхтөнд нянгийн ангуучдын эрэлхэг хөдөлмөр, эрэмгий зориг, сайн муу талыг нь илэн далангүй бичиж үлдээснээрээ эрдэм шинжилгээ, туршлага сорилын бартаат замаа нэгэнт эхэлсэн буюу эхэлж байгаа, эхлэхийг завдан буй өргөн олон нөхдөд ихэд ач тустай үйлс бүтээжээ. Мөн энэ ном шинжлэх ухаан нийтлэлийн зохиол бичигчдэд сайхан үлгэр жишээ болох нь лавтай. Нянгийн ангуучдын алдар нэр нь мөнх, ажил үйлс нь гавьяатай, бахархалтай, дуурайлтай билээ. Иймээс ч өргөн олон уншигч нартаа толилуулж буй энэхүү ном шинжлэх ухааны хөдөлшгүй баримт, маргаангүй үнэн, уран сайхны нягт нямбай боловсруулалтаараа бүр ч гайхамшигтай юм. Манай оронд энэ ном 1936—1937 онд хоёр дэвтрээр анх хэвлэгдэж уншигчдын хүртээл болсон юм. Эл орчуулга баахан хураангуй болсны дээр одоо нэгэнтээ олдохоо больж ховордсон учир Улсын хэвлэлийн нэгдсэн редакцаас эрхлэн 1957 оны орос эхийг түшиглэж хэл бичгийн ухааны дэд эрдэмтэн зохиолч Ш. Гаадамба, малын их эмч, нян судлагч Д. Дандий нарын орчуулсныг профессор Г. Жамбын редакторласнаар дахин хэвлэж байна. Орчуулагчид, редактор нарын хэн хэн нь зохиогчийн санаа, зохиолын амт шимттэй зүйлийг эх хэлнээ аль болох төгс буулгах гэж мэрийснийг талархахын ялдамд нянгийн ангуучдын гавьяа үйлсийг алдаршуулан дуулсан энэ зохиол нь манай уншигчдын сэтгэлд шинэ мэдлэг, сайхан бодол, эргэцүүлэл үлдээнэ гэдэгт итгэл төгс байна.

	Хүн төрөлхтөнд ашигтай гавьяа нээлт хийсэн гайхамшигт хүмүүсийн тухай бичих, орчуулах нь манай нийтлэгч, сэтгүүлч, зохиолч, эмч мэргэжилтэн бүрийн эрхэм үүрэг болой. Хүн төрөлхтөнд шинэ зүйл нээж гавьяа байгуулсан, эгэл жирийн боловч гайхамшигт хүмүүсийн бэрхшээлтэй бөгөөд бахархалтай үйлсийг цаг тухайд нь тэмдэглэн авч хойч үеийнхээ уншигчдадаа туурвин үлдээх нь бас л нэг гавьяа юм.

	«Алт удах тусмаа өнгө ордог» гэж манайхан ярьдаг. Үүн лүгээ адил өнөөдөр анхаарал татахгүй зүйлс хожим «эрээд олохгүй эрдэнэ, сураад олдохгүй сувд» болохын алийг тэр гэхэв. Цагийн сорилтыг даван туулсан тийм сувд эрдэнийн нэгэн хэлхээг уншигч танаа өргөн барья. Энэхүү номын чанар чансаа, орчуулга чухам ямар болсныг уншигч та тунгаан шүүтүгэй!

	Сүхбаатарын нэрэмжит Хэвлэлийн комбинат.

Заметки

		[←1]
	 Уг ном анх 1926 онд хэвлэгдсэн ажээ.




	[←2]
	 Сервет Мигель (1511—1553) — Испанийн эмч, цусны эргэлтийг шинжлэгч бөгөөд Христосын тэнгэрлэг чанарыг үгүйсгэн үздэг хүн юм.




	[←3]
	 Бюргер — дундад зууны үед хотын иргэнийг нэрлэх герман нэр боловч XV—XVII зууны үед хотод оршин суугчдын дотроос баян чинээлэг хүмүүсийг бюргер гэж нэрлэдэг болжээ.




	[←4]
	 Линз — хэмээх галт шил гэгч бөмбөгөр гадарга мандал бүхий гэрлийн шил юм. Өсгөдөг галт шил гэгч (гичийн үр хэлбэрт) хоёр тал нь гүдгэр буюу хүнхэр шил болой.




	[←5]
	 Аристотель (МЭӨ 384—322) гэгч эртний агуу их эрдэмтэн сэтгэгчийн нэгэн бөгөөд түүний олон бүтээл арван зургаадугаар зууныг хүртэл тоо, бодос зүй, амь судлал, махбодын судлал тэргүүтний талаарх мэдэгдэхүүн бүхний үндсэн сурвалж болж байв.




	[←6]
	 Кромвель Оливер (1599—1658) гэгч Английн хөрөнгөтний хувьсгалын томоохон зүтгэлтний нэг бөгөөд хожим улс орныг дангаар эзэрхэн захирагч бөгөөд индепенденс хэмээх (тусгаар тогтнолын) шашин-улс төрийн намын жолоодогч болсон хүн.




	[←7]
	 Исаак Ньютон (1643—1721) гэгч түгээмэл ертөнцийн таталцах хүчний зүй тогтлыг нээсэн бөгөөд Англи улсын суут эрдэмтэн хүн.




	[←8]
	 Энэ нь манай аравтын зоосыг барагцаалбал хуучин таван мөнгөний хэртэй болгон өсгөхийг хэлжээ.




	[←9]
	 Гай-Юлий Цезарь (МЭӨ 100—14 онд агсан) — Ромын алдарт жанжин бөгөөд хэд хэдэн аян дайн хийсэн хүн сэн билээ.




	[←10]
	 Бальбао (1475—1517) — Испани далайчин, колоничлогч хүн. Залуудаа Америк тивийн зүг аянд мордож, европчуудын дотроос эн тэргүүнд 1513 онд Панамын хоолойгоор нэвтрэн Их буюу Номхон далайд хүрсэн хүн.




	[←11]
	 Гарвей Ульяам (1578—1657) гэгч физиологи хэмээх бодос судлалын үндсийг тавьсан бөгөөд амьтны биед цусны эргэн орчих хөдөлгөөний тухай нээлтээрээ нэрд гарсан. Англи улсын алдарт цогцос зүйч хүн байв.
 




	[←12]
	 Лейбниц (1646—1716) гэгч германы идеалист гүн ухаантан, тоочин, хууль цаазач, тэнгэрийн номлол сургаалч, түүхч, нийгэм-улс төрийн зүтгэлтэн бөгөөд XVII зууны төгөлдөр эрдэмт хүний нэг байжээ.

